
Il-Qorti,

Rat l-Att tal-Akkuża numru 27 tas-sena 2022 kontra l-akkużati Adrian Agius, Robert Agius, Jamie Vella u George Degiorgio li bih huma ġew akkużati mill-Avukat Ġenerali f’isem ir-Repubblika ta’ Malta:


L-EWWEL (1) KAP

Fil-konfront tal-akkużati George Degiorgio u Jamie Vella

Omiċidju Volontarju ta’ Carmel Chircop

Il-fatti:

Illi nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja ta’ filgħodu (08:00), il-Pulizija tal-iSkwadra tal-Omiċidji ġiet infurmata li ġewwa ‘Rampol Buildings’ fi Triq John Borg, Birkirkara, instabet persuna, x’aktarx bla ħajja, li kien jidher li ġew sparati fuqha xi tiri b’arma tan-nar.

Illi, malli ġew mgħarrfa bl-akkadut, il-Pulizija minn diversi skwadri rrikorriet mill-ewwel fuq il-post, fejn ġewwa garaxx bin-numru ‘46’ li jinsab ġewwa l-binja hekk imsejħa ‘Rampol Buildings’, ġiet innutata persuna ta’ sess maskili minduda mal-art, f’għadira demm, b’nofs ġisimha ġewwa l-imsemmi garaxx filwaqt li saqajha kienu ‘l barra mill-bieb tal-istess garaxx, fil-komun tal-binja. Minn aktar stħarriġ irriżulta li din il-persuna kienet l-avukat Carmel Chircop, liema avukat ġie ċċertifikat mejjet fuq il-post u minn eżamijiet ulterjuri rriżulta wkoll li sofra diversi feriti ma’ ġismu li ġew ikkawżati minn tiri t’arma tan-nar.

Illi minkejja l-investigazzjonijiet estensivi li saru mill-Pulizija u kif ukoll mix-xogħol li sar mill-esperti maħtura fil-kors tal-Inkjesta Maġisterjali, sfortunatament, dan l-omiċidju kien baqa’ mhux solvut.

Illi fis-sena elfejn u wieħed u għoxrin (2021), waqt investigazzjonijiet li kienu qed iseħħu mill-Pulizija fir-rigward ta’ każ ieħor konċernanti terzi persuni, ċerta persuna bl-isem ta’ Vincent Muscat, magħruf bħala ‘il-Koħħu’, li kien wieħed mill-persuni li kellhom sehem attiv fl-omiċidju tal-avukat Carmel Chircop lura fis-sena elfejn u ħmistax (2015), iddeċieda li jirrilaxxa stqarrija ġuramentata quddiem il-Maġistrat Inkwerenti fejn xehed kif twettaq l-imsemmi omiċidju.

Illi mill-provi jirriżulta li l-omiċidju tal-avukat Carmel Chircop kien ikkummissjonat mill-aħwa akkużati Adrian Agius u Robert Agius, magħrufin bħala ‘tal-Maksar’ u dana minħabba li l-avukat Carmel Chircop kellu jiġbor ammont kbir ta’ flus mingħand wieħed minn dawn iż-żewġt aħwa, cioè mingħand l-akkużat Adrian Agius. 

Illi għal dan il-għan, l-aħwa akkużati Adrian Agius u Robert Agius urew ix-xewqa li joqtlu lill-imsemmi avukat mal-akkużat George Degiorgio, magħruf bħala ‘iċ-Ċiniż’. L-akkużat George Degiorgio aċċetta din il-proposta u sabiex jgħinuh fl-eżekuzzjoni tal-omiċidju tal-avukat Chircop, avviċina lill-akkużat Jamie Vella u lil Vincent Muscat li, min-naħa tagħhom, aċċettaw li jkunu ko-parteċipi f’dan l-omiċidju. 

Illi, konsegwentement, l-akkużati George Degiorgio u Jamie Vella, flimkien ma’ Vincent Muscat, bdew jippjanaw kif ser joqtlu lill-avukat Chircop. Wara siegħat sħaħ t’għassa bil-moħbi fuq il-movimenti kwotidjani tal-avukat Chircop, l-akkużati George Degiorgio u Jamie Vella flimkien ma’ Vincent Muscat, iddeċidew li l-omiċidju kellu jseħħ filgħodu kmieni, hekk kif l-avukat ikun ser joħroġ il-karozza mill-garaxx tiegħu sabiex isuq lejn ix-xogħol. Sabiex kemm jista’ jkun ma jħallux evidenza warajhom, ġie deċiż ukoll li dan id-delitt jitwettaq b’arma tan-nar tat-tip revolver u dana sabiex ma jħallux skrataċ vojta warajhom fuq ix-xena tad-delitt, wara li l-arma tkun ġiet sparata.

Illi dakinhar tal-omiċidju, u cioè nhar it-tmienja (8) t’Ottubru tas-sena elfejn u ħmistax (2015), fis-siegħat bikrin ta’ filgħodu, x’ħin kien għadu qed ibexbex, l-akkużati George Degiorgio u Jamie Vella flimkien ma’ Vincent Muscat, armati b’armi tan-nar u munizzjon, saqu għall-garaxx tal-avukat Chircop li jinsab fil-binja ‘Rampol Buildings’, ġewwa Triq John Borg, Birkirkara, u telgħu fis-sular ta’ fuq tal-istess binja. Hemmhekk, kien hemm tieqa li minnha setgħu jaraw lill-avukat miexi fit-triq sabiex jidħol fid-daħla tal-binja tal-garaxxijiet sabiex jaċċedi għall-garaxx tiegħu. Wara ftit tal-ħin, it-tliet (3) akkużati niżlu bil-karozza fis-sular tal-pjan fejn kien hemm il-garaxx tal-avukat Chircop u qagħdu jistennewh hemm bil-karozza mixgħula. 

Illi kif filfatt kienu qed jittamaw l-akkużati George Degiorgio u Jamie Vella, flimkien ma’ Vincent Muscat, għall-ħabta tat-tmienja neqsin għaxar minuti ta’ filgħodu (07:50), l-avukat Chircop daħal fid-daħla tal-garaxxijiet u mexa għall-garaxx tiegħu bin-numru ‘46’. Li ma kienx jaf l-avukat, però, kien li l-pjan makabru li kien beda madwar sitt (6) ġimgħat qabel dakinhar, kien ser iseħħ proprju ftit sekondi wara. 

Illi hekk kif l-avukat Chircop fetaħ l-ewwel bieba tal-garaxx, l-akkużat George Degiorgio saq il-karozza fid-direzzjoni tal-imsemmi garaxx u waqaf b’tali mod li l-akkużat Jamie Vella, li kien riekeb warajh, ġie maġemb l-avukat Chircop f’distanza ta’ madwar metru u nofs ‘l bogħod minnu. 

Illi kien hawnhekk li l-akkużat Jamie Vella fil-pront ħareġ l-imsemmi revolver ‘l barra mit-tieqa tal-karozza u, dolożament, bil-ħsieb li joqtol lill-avukat Carmel Chircop jew li jqiegħed l-ħajja tiegħu f’periklu ċar, liema ħsieb kien kondiviż mill-akkużat George Degiorgio u minn Vincent Muscat, spara numru ta’ tiri li laqtu lill-avukat Chircop, liema tiri kkaġunaw il-mewt makabru tal-istess avukat, li sussegwentement ġie ddikjarat mejjet fuq il-post. 

Illi b’diversi sentenzi tal-Qorti tal-Maġistrati (Malta) bħala Qorti ta’ Ġudikatura Kriminali, fosthom tat-tlieta (3) ta’ Frar tas-sena elfejn u tnax (2012), per Maġistrat (illum Imħallef) Dr. Miriam Hayman LL.D., u oħra tas-seba’ (7) ta’ Jannar tas-sena elfejn u erbatax (2014), per Maġistrat Dr. Claire Stafrace Zammit LL.D., liema sentenzi huma definittivi, l-akkużat George Degiorgio kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-konsegwenzi:

Illi għalhekk, b’għemilhom, l-akkużati George Degiorgio u Jamie Vella saru ħatja t’omiċidju volontarju, u cioè, talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, dolożament, bil-ħsieb li joqtlu lill-avukat Carmel Chircop jew li jqegħdu l-ħajja tiegħu f’periklu ċar, ikkaġunawlu l-mewt; kif ukoll illi rrendew ruħhom reċidivi.

L-akkuża:

[bookmark: _Hlk114052829]Għaldaqstant, l-Avukat Ġenerali, f’isem ir-Repubblika ta’ Malta, fl-isfond taċ-ċirkostanzi, żmien, lok, u fatti msemmija aktar ‘l fuq f’dan il-Kap tal-Att t’Akkuża, akkuża lill-imsemmija George Degiorgio u Jamie Vella ħatja t’omiċidju volontarju, u cioè talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, dolożament, bil-ħsieb li joqtlu lill-avukat Carmel Chircop jew li jqegħdu l-ħajja tiegħu f’periklu ċar, ikkaġunawlu l-mewt.

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati George Degiorgio u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba:

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati George Degiorgio u Jamie Vella u illi huma jiġu kkundannati kull wieħed għall-piena ta’ priġunerija għal għomorhom flimkien mal-piena tar-reklużjoni għal mhux aktar minn tnax (12)-il perjodu, skont dak li hemm u jintqal fl-artikoli 9, 17, 23, 23B, 23Ċ, 31, 49, 50, 211(1), 211(2), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmija akkużati.


IT-TIENI (2) KAP

Fil-konfront ta’ Adrian Agius u Robert Agius

Kompliċità fl-omiċidju volontarju ta’ Carmel Chircop

[bookmark: _Hlk114044199]Il-fatti:

Illi fl-isfond taċ-ċirkostanzi, żmien, lok, u fatti, narrati fl-Ewwel (1) Kap ta’ dan l-Att t’Akkuża, l-aħwa akkużati Adrian Agius u Robert Agius, magħrufin bħala ‘tal-Maksar’, irrendew ruħhom kompliċi fil-qtil tal-avukat Carmel Chircop. 

Illi hekk kif narrat fl-Ewwel (1) Kap ta’ dan l-Att t’Akkuża, cirka sitt (6) ġimgħat qabel id-data tat-tmienja (8) t’Ottubru tas-sena elfejn u ħmistax (2015), (u cioè meta seħħ l-omiċidju tal-avukat Chricop), l-aħwa akkużati Adrian Agius u Robert Agius avviċinaw lill-akkużat George Degiorgo sabiex jippjanaw l-omiċidju tal-avukat Chircop u dana minħabba li l-istess avukat kellu jiġbor ammont kbir ta’ flus mingħand wieħed mill-aħwa akkużati tal-Maksar, cioè mingħand l-akkużat Adrian Agius.

Illi l-akkużat George Degiorgio aċċetta dan l-inkarigu mogħti lilu mill-aħwa Agius hawn akkużati u għal dan il-għan, qasam il-proposta li jinqatel l-avukat Chircop ma’ Vincent Muscat waqt li kienu qegħdin ġewwa l-potato shed, ix-xatt tal-Marsa. Jirriżulta li Vincent Muscat aċċetta l-proposta u ta’ dan l-inkarigu mdemmi ordnat u mħallas mill-aħwa akkużati Adrian Agius u Robert Agius, l-istess aħwa akkużati aċċettaw li jħallsuh għoxrin elf ewro (€20,000), li minnhom, ħamest elef ewro (€5,000) kienu bħala depożitu bil-quddiem u l-bilanċ ta’ ħmistax il-elf ewro (€15,000) kellhom jitħallsu wara li jsir l-omiċidju. Mingħajr telf ta’ żmien, bdew il-preparamenti ta’ dan id-delitt billi bdiet issir għassa bil-moħbi fuq il-movimenti ta’ kuljum tal-avukat Chircop. 

Illi, sadanittant, l-aħwa akkużati tal-Maksar, cioè l-akkużati Adrian Agius u Robert Agius, bdew imorru l-potato shed kważi kuljum sabiex jiltaqgħu mal-akkużat George Degiorgio u ma’ Vincent Muscat, bil-għan li jippressaw lil dawn it-tnejn b’mod kontinwu sabiex ifittxu jwettqu l-omiċidju tal-avukat Chircop. Darba fost l-oħrajn, l-akkużat Robert Agius saħansitra anke għamel għassa flimkien mal-akkużat George Degiorgio sabiex jiskopru f’liema garaxx kien qed jipparkja l-karozza tiegħu l-avukat Chircop u minn din l-għassa rriżultalhom li l-avukat Chircop kien qed jipparkja l-karozza tiegħu ġewwa l-garaxx bin-numru ‘46’ ġewwa ‘Rampol Buildings’, fi Triq John Borg, Birkirkara, liema binja tinsab mixja żgħira ‘l bogħod mir-residenza tiegħu. 

Illi, eventwalment, f’dan il-pjan daħal ukoll l-akkużat Jamie Vella li, flimkien mal-akkużat George Degiorgio u Vincent Muscat, bdew jippjanaw u jħejju l-eżekuzzjoni ta’ dan id-delitt bir-reqqa, hekk kif xtaqu u ordnaw l-aħwa akkużati Adrian Agius u Robert Agius. 

Illi, finalment, nhar it-tmienja (8) t’Ottubru tas-sena elfejn u ħmistax (2015), fis-siegħat bikrin ta’ filgħodu, x’ħin kien għadu qed ibexbex, l-avukat Chircop (għal kollox inkonsapevoli mill-inkarigu mdemmi ordnat u mħallas mill-aħwa akkużati Adrian Agius u Robert Agius u mfassal b’mod metikuluż mill-akkużati George Degiorgio u Jamie Vella, flimkien ma’ Vincent Muscat) ħareġ mir-residenza tiegħu u mexa lejn il-garaxx tiegħu ġewwa ‘Rampol Buildings’ sabiex, bħal ma jagħmel kwotidjanament, isuq lejn ix-xogħol. 

Illi, f’dak il-mument, l-akkużati George Degiorgio u Jamie Vella, flimkien ma’ Vincent Muscat, kienu qed jistennewh fil-karozza ġewwa l-imsemmija binja, bl-intenzjoni ċara u speċifika hekk kif ordnata, imħallsa, u kwindi kondiviża, mill-mandanti akkużati Adrian Agius u Robert Agius li joqtlu lill-avukat Chircop. Illi kif l-avukat Chircop daħal fil-binja tal-garaxxijiet u fetaħ l-ewwel bieba tal-garaxx tiegħu, l-akkużat George Degiorgio saq il-karozza fid-direzzjoni tal-imsemmi garaxx, fejn l-akkużat Jamie Vella pront ħareġ ir-revolver mit-tieqa tal-karozza u spara diversi tiri li laqtu lill-avukat Chircop, liema tiri kkaġunaw il-mewt makabru tal-istess avukat, hekk kif ordnaw u ħallsu, l-aħwa akkużati Adrian Agius u Robert Agius. 

Illi jirriżulta li ftit tal-ġranet wara l-qtil, l-akkużat George Degiorgio għadda għaxart elef ewro (€10,000) lill Vincent Muscat waqt li kienu qegħdin il-potato shed, liema flus kienu effettivament tħallsu mill-aħwa akkużati Adrian Agius u Robert Agius bħala parti mis-somma komplessiva t’għoxrin elf ewro (€20,000) li Vincent Muscat kien ġie mwiegħed bħala ħlas għad-delitt tal-avukat Chircop. Wara ftit ġranet oħra, Vincent Muscat iltaqa’ mal-akkużat Robert Agius fejn ir-restorant Zigumar li jinsab Buġibba, fejn f’dawk l-inħawi Vincent Muscat ġabar ħamest elef ewro (€5,000) minn idejn l-akkużat Robert Agius biex b’hekk, b’kollox (inkluż id-depożitu fl-ammont ta’ ħamest elef ewro (€5,000) li tħallsu fil-bidu), l-aħwa akkużati Adrian Agius u Robert Agius ħallsu lil Vincent Muscat is-somma kumplessiva t’għoxrin elf ewro (€20,000) bħala pagament għal din il-biċċa xogħol makabra.

Illi b’diversi sentenzi tal-Qorti tal-Maġistrati (Malta) bħala Qorti ta’ Ġudikatura Kriminali, fosthom tal-erbgħa u għoxrin (24) t’Ottubru tas-sena elfejn u tnax (2012) u oħra tal-ħmistax (15) ta’ Ġunju tas-sena elfejn u sbatax (2017), per Dr. Doreen Clarke, LL.D., liema sentenzi huma definittivi, l-akkużat Adrian Agius kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) t’April tas-sena elfejn u sbatax (2017), per Maġistrat Dr. Francesco Depasquale LL.D., liema sentenza hija definittiva, l-akkużat Robert Agius kien instab ħati, inter alia, ta’ diversi delitti, u kwindi huwa għalhekk reċidiv.
[bookmark: _Hlk114053029]
Il-konsegwenzi:

Għalhekk, b’għemilhom, l-akkużati Adrian Agius u Robert Agius saru ħatja ta’ kompliċità f’omiċidju volontarju, u cioè talli nhar it-tmienja (8) t’Ottubru tas-sena elfejn u ħmistax (2015) u fil-ġranet u/jew fix-xhur ta’ qabel din id-data, f’dawn il-ġżejjer, irrendew ruħhom kompliċi ma’ terzi li dolożament bil-ħsieb li joqtlu persuna, u cioè lil Carmel Chircop, jew li jqiegħdu l-ħajja tiegħu f’perikolu ċar, ikkaġunawlu l-mewt, liema mewt seħħet nhar it-tmienja (8) t’Ottubru tas-sena elfejn u ħmistax (2015) ġewwa binja msemmija bħala ‘Rampol Buildings’, fi Triq John Borg, ġewwa Birkirkara, għall-ħabta tat-tmienja neqsin għaxar minuti ta’ filgħodu (07:50); kif ukoll illi rrendew ruħhom reċidivi.

L-akkuża:

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati Adrian Agius u Robert Agius, ħatja talli nhar it-tmienja (8) t’Ottubru tas-sena elfejn u ħmistax (2015) u fil-ġranet u/jew fix-xhur ta’ qabel din id-data, f’dawn il-ġżejjer, irrendew ruħhom kompliċi ma’ terzi fid-delitt t’omiċidju volontarju, u cioè li dolożament bil-ħsieb li joqtlu persuna (Carmel Chircop) jew li jqiegħdu l-ħajja tiegħu f’perikolu ċar, ikkaġunawlu l-mewt. Dan id-delitt premeditat wettquh permezz t’ordni li taw lil persuni oħra biex jagħmlu dan id-delitt jew ġiegħlu li dan id-delitt isir b’mezz ta’ rigali, wegħdiet, theddid, maniġġi, jew egħmil qarrieqi, inkella b’abbuż t’awtorità jew setgħa, inkella taw istruzzjonijiet biex isir dan id-delitt, jew xewwxu lil ħaddieħor inkella saħħew il- volontà ta’ ħaddieħor sabiex jagħmel dan id-delitt, jew wegħdu li wara l-fatt jassistuh, jieqfu miegħu, jew jikkompensawh, liema delitt t’omiċidju volontarju seħħ nhar tmienja (8) t’Ottubru tas-sena elfejn u ħmistax (2015) ġewwa binja msemmija bħala ‘Rampol Buildings’, fi Triq John Borg, ġewwa Birkirkara għall-ħabta tat-tmienja neqsin għaxar minuti ta’ filgħodu (07:50).

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati Adrian Agius u Robert Agius kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.



Il-piena mitluba:

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati Adrian Agius u Robert Agius u illi huma jiġu kkundannati kull wieħed għall-piena ta’ priġunerija għal għomorhom, skont dak li hemm u jintqal fl-artikoli 17, 23, 23B, 23Ċ, 31, 42, 43, 46, 49, 50, 211(1), 211(2), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija ta’ l-imsemmija akkużati.


IT-TIELET (3) KAP

Fil-konfront tal-akkużati George Degiorgio u Jamie Vella

Pussess t’armi tan-nar waqt l-għemil ta’ reat

Illi fl-isfond taċ-ċirkostanzi, żmien, lok, u fatti, narrati fl-ewwel erba’ (4) Kapi ta’ dan l-Att t’Akkuża, jirriżulta li fl-eżekuzzjoni tal-omiċidju volontarju tal-avukat Carmel Chircop li seħħ nhar it-tmienja (8) t’Ottubru tas-sena elfejn u ħmistax (2015), l-akkużati George Degiorgio u Jamie Vella, flimkien ma’ Vincent Muscat, ġarrew magħhom armi tan-nar.

Illi hekk kif narrat fil-Kapi preċedenti, fil-ġimgħat ta’ qabel seħħ id-delitt in kwistjoni, l-akkużati George Degiorgio u Jamie Vella, flimkien ma’ Vincent Muscat, akkwistaw diversi affarijiet materjali sabiex jesegwixxu l-pjan li bih kellu jinqatel l-avukat Chircop, fosthom armi tan-nar. 

Illi, fil-fatt, dakinhar tal-omiċidju in kwistjoni, l-akkużat Jamie Vella kien armat b’revolver li bih effettivament spara u qatel lill-avukat Chircop. Barra dan ir-revolver, l-imsemmija akkużati kienu qed iġorru żewġ (2) armi oħra – pistola, li kien qed iġorrha l-akkużat George Degiorgio u  xkubetta tat-tip ‘AK-47’ Kalashnikov, li kienet fuq wara tal-karozza li kienu qed jużaw, liema żewġ (2) armi kienu hemm għal dak kollu li seta’ jinqala’ fl-eżekuzzjoni ta’ dan id-delitt. 

Illi, b’hekk, jirriżulta li l-akkużati George Degiorgio u Jamie Vella wettqu l-omiċidju volontarju tal-avukat Chircop filwaqt li kellhom fil-pussess tagħhom armi regolari u munizzjon. 

Illi b’diversi sentenzi tal-Qorti tal-Maġistrati (Malta) bħala Qorti ta’ Ġudikatura Kriminali, fosthom tat-tlieta (3) ta’ Frar tas-sena elfejn u tnax (2012), per Maġistrat (illum Imħallef) Dr. Miriam Hayman LL.D., u oħra tas-seba’ (7) ta’ Jannar tas-sena elfejn u erbatax (2014), per Maġistrat Dr. Claire Stafrace Zammit LL.D., liema sentenzi huma definittivi, l-akkużat George Degiorgio kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-konsegwenzi:

Għalhekk, b’għemilhom, l-akkużati George Degiorgio u Jamie Vella saru ħatja talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, filwaqt li għamlu reat kontra l-persuna (l-omiċidju volontarju tal-avukat Chircop), kellhom fuq il-persuna tagħhom xi arma regolari, jew munizjoni, jew xi imitazzjoni ta’ dawk l-oġġetti; kif ukoll illi rrendew ruħhom reċidivi.

L-akkuża:

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati George Degiorgio u Jamie Vella, ħatja talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, filwaqt li għamlu reat kontra l-persuna (l-omiċidju volontarju tal-avukat Chircop), kellhom fuq il-persuna tagħhom xi arma regolari, jew munizjoni, jew xi imitazzjoni ta’ dawk l-oġġetti. 
U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati George Degiorgio u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba:

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati George Degiorgio u Jamie Vella u illi huma jiġu kkundannati kull wieħed għall-piena kif isegwi:

1. [bookmark: _Hlk115726754]Fil-konfront ta’ George Degiorgio għall-piena ta’ priġunerija għal mhux iżjed minn erba’ (4) snin skont dak li hemm u jintqal fl-artikoli 17, 23, 23B, 23Ċ, 31, 49, 64, u 533, tal-Kodiċi Kriminali, Kapitolu 9 tal-Liġijiet ta’ Malta, u kif ukoll fl-artikoli 2, 55, 56, 57, u 60, tal-Att dwar l-Armi, Kapitolu 480 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmija akkużati.

2. Fil-konfront ta’ Jamie Vella għall-piena ta’ priġunerija għal mhux iżjed minn ħames (5) snin skont dak li hemm u jintqal fl-artikoli 17, 23, 23B, 23Ċ, 31, 49, 50, 64, u 533, tal-Kodiċi Kriminali, Kapitolu 9 tal-Liġijiet ta’ Malta, u kif ukoll fl-artikoli 2, 55, 56, 57, u 60, tal-Att dwar l-Armi, Kapitolu 480 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmi akkużat.


IR-RABA’ (4) KAP

Fil-konfront tal-akkużati George Degiorgio u Jamie Vella

Pussess u ġarr t’armi tan-nar mingħajr liċenzja 

Illi fl-isfond taċ-ċirkostanzi, żmien, lok, u fatti, narrati fl-ewwel ħames (5) Kapi ta’ dan l-Att t’Akkuża, jirriżulta li l-akkużati George Degiorgio u Jamie Vella ġarrew magħhom armi tan-nar mingħajr liċenzja.

Illi hekk kif spjegat fil-Kapi preċedenti, fil-ġimgħat ta’ qabel seħħ id-delitt in kwistjoni, l-akkużati George Degiorgio u Jamie Vella flimkien ma’ Vincent Muscat akkwistaw diversi affarijiet materjali sabiex jesegwixxu l-pjan li bih kellu jinqatel l-avukat Chircop, fosthom armi tan-nar. 

Illi fil-fatt, dakinhar tal-omiċidju in kwistjoni, l-akkużat Jamie Vella kien armat b’revolver li bih effettivament spara u qatel lill-avukat Chircop. Barra dan ir-revolver, l-imsemmija akkużati kienu qed iġorru żewġ (2) armi oħra – pistola, li kien qed iġorrha l-akkużat George Degiorgio u  xkubetta tat-tip ‘AK-47’ Kalashnikov, li kienet fuq wara tal-karozza li kienu qed jużaw, liema żewġ (2) armi kienu hemm għal dak kollu li seta’ jinqala’ fl-eżekuzzjoni ta’ dan id-delitt. 

Illi mill-provi jemerġi li l-akkużat George Degiorgio ma kellux liċenzja skont il-liġi sabiex ikollu fil-pussess tiegħu u/jew sabiex iġorr armi tan-nar barra minn xi fond jew fid-dintorni tiegħu. 

Illi, b’hekk, jirriżulta li l-akkużati George Degiorgio u Jamie Vella kellhom fil-pussess tagħhom u ġarrew armi tan-nar b’mod illegali. 

Illi b’diversi sentenzi tal-Qorti tal-Maġistrati (Malta) bħala Qorti ta’ Ġudikatura Kriminali, fosthom tat-tlieta (3) ta’ Frar tas-sena elfejn u tnax (2012), per Maġistrat (illum Imħallef) Dr. Miriam Hayman LL.D., u oħra tas-seba’ (7) ta’ Jannar tas-sena elfejn u erbatax (2014), per Maġistrat Dr. Claire Stafrace Zammit LL.D., liema sentenzi huma definittivi, l-akkużat George Degiorgio kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-konsegwenzi:

Għalhekk, b’għemilhom, l-akkużati George Degiorgio u Jamie Vella saru ħatja talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), kellhom fil-pussess tagħhom, taħt il-kontroll tagħhom, u ġarrew barra minn xi fond jew fid-dintorni tagħhom armi tan-nar, jew munizzjon elenkati fl-iSkeda II tal-Att dwar l-Armi, Kapitolu 480 tal-Liġijiet ta’ Malta, mingħajr ma kellhom liċenzja taħt l-istess Att dwar l-Armi, Kapitolu 480 tal-Liġijiet ta’ Malta; kif ukoll illi rrendew ruħhom reċidivi.

L-akkuża:

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati George Degiorgio u Jamie Vella, ħatja talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, kellhom fil-pussess tagħhom, taħt il-kontroll tagħhom, u ġarrew barra minn xi fond jew fid-dintorni tagħhom armi tan-nar, jew munizzjon elenkati fl-iSkeda II tal-Att dwar l-Armi, Kapitolu 480 tal-Liġijiet ta’ Malta, mingħajr ma kellhom liċenzja taħt l-istess Att dwar l-Armi, Kapitolu 480 tal-Liġijiet ta’ Malta.

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati George Degiorgio u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba:

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati George Degiorgio u Jamie Vella u illi huma jiġu kkundannati kull wieħed għall-piena kif isegwi:

1. [bookmark: _Hlk115727327]Fil-konfront ta’ George Degiorgio għall-piena ta’ priġunerija għal żmien mhux inqas minn tlett (3) xhur u mhux iżjed minn ħames (5) snin skont dak li hemm u jintqal fl-artikoli 17, 23, 23B, 23Ċ, 31, 49, 64, u 533, tal-Kodiċi Kriminali, Kapitolu 9 tal-Liġijiet ta’ Malta, u kif ukoll fl-artikoli 2, 5, 51(2), 56, 57, 60, u 61, tal-Att dwar l-Armi, Kapitolu 480 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmi akkużat. 

2. Fil-konfront ta’ Jamie Vella għall-piena ta’ priġunerija għal żmien mhux inqas minn tlett (3) xhur u mhux iżjed minn sitt (6) snin skont dak li hemm u jintqal fl-artikoli 17, 23, 23B, 23Ċ, 31, 49, 50, 64, u 533, tal-Kodiċi Kriminali, Kapitolu 9 tal-Liġijiet ta’ Malta, u kif ukoll fl-artikoli 2, 5, 51(2), 56, 57, 60, u 61, tal-Att dwar l-Armi, Kapitolu 480 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmi akkużat. 


IL-ĦAMES (5) KAP

Fil-konfront tal-akkużati Robert Agius u Jamie Vella

Kompliċità fl-omiċidju volontarju ta’ Daphne Caruana Galizia

Illi nhar is-sittax (16) t’Ottubru tas-sena elfejn u sbatax (2017), għall-ħabta tat-tlieta ta’ wara nofsinhar (15:00) splużjoni qawwija għeżżet l-inħawi hiemda u pjuttost rurali tal-Bidnija, limiti tal-Mosta, Malta. Ftit minuti qabel, il-ġurnalista magħrufa Daphne Caruana Galizia, mara ta’ tlieta u ħamsin (53) sena, sellmet lil binha Matthew u nfurmatu li kienet ħierġa ftit għax kellha appuntament il-bank. Fil-fatt, hija ħarġet mid-dar tagħha ftit minuti qabel it-tlieta ta’ wara nofsinhar (15:00) u rikbet ġewwa l-vettura tal-għamla Peugeot, bil-mudell ‘108’ u bin-numru ta’ reġistrazzjoni ‘QQZ-668’ li kienet mikrija lilha. Li ma kinitx taf, pero’, kien li ftit sekondi biss wara, ħajjitha kienet ser tiġi maħsuda b’mod mill-aktar kodart u vjolenti.

Illi, fil-fatt, malli hija saqet mill-isqaq biswit ir-residenza privata tagħha ‘Dar Riħana’ u daret għal ġot-triq prinċipali, u cioè Triq il-Bidnija, bomba qawwija li kienet tpoġġiet taħt is-seat tax-xufier tal-vettura tagħha matul il-lejl ta’ qabel, bl-intenzjoni speċifika li s-Sinjura Caruana Galizia tinqatel, ġiet sploduta remotament permezz ta’ messaġġ ċellulari (SMS).

Illi l-isplużjoni tant kienet vjolenti li kkaġunat il-mewt tas-Sinjura Caruana Galizia, b’diversi partijiet minn ġisimha jtiru ‘l barra mill-karozza mal-isplużjoni, u partijiet oħrajn jispiċċaw maħruqa fil-karozza wara li l-istess karozza spiċċat qafas ta’ ħadid mgħawweġ u ħuġġieġa nar f’għalqa biswit it-triq.

Illi malli ġew mgħarrfa bl-akkadut, il-Pulizija u membri tal-Protezzjoni Ċivili aċċedew mill-ewwel fuq il-post ġewwa l-Bidnija, fejn tnediet ukoll inkjesta Maġisterjali. Minbarra esperti lokali l-Maġistrat Inkwerenti nnomina wkoll, fost oħrajn, esperti minn Netherlands Forensic Institute (‘NFI’), mill-Federal Bureau of Investigation (‘FBI’), u mill-EUROPOL.

[bookmark: _Hlk115754586]Illi l-investigazzjonijiet estensivi u metikolużi li saru mill-Pulizija Maltija mejgħuna mill-expertise u esperjenza tal-aġenziji barranin fuq imsemmija appuntati mill-Maġistrat Inkwerenti wasslu sabiex kixfu kif dan l-omiċidju barbaru ġie eżegwit b’reqqa liema bħalha minn diversi persuni, fosthom, mill-akkużati Robert Agius u Jamie Vella.

Illi jirriżulta li l-imsemmija akkużati kellhom irwol strumentali sabiex tinqatel is-sinjura Caruana Galizia. Fil-fatt, fix-xhur ta’ qabel is-sittax (16) t’Ottubru tas-sena elfejn u sbatax (2017), l-akkużati Robert Agius u Jamie Vella akkwistaw diversi affarijiet materjali sabiex jesegwixxu l-pjan li bih kellha tinqatel is-sinjura Caruana Galizia.

Illi skont il-pjan oriġinali, is-sinjura Caruana Galizia kellha tinqatel billi jisparalha ċertu wieħed Alfred Degiorgio (li jiġi ħu l-akkużat George Degiorgio) permezz t’arma tan-nar waqt li tkun qiegħda d-dar tagħha stess. Għal dan il-għan, l-akkużati Robert Agius u Jamie Vella akkwistaw tliet (3) xkubetti sabiex Alfred Degiorgio jagħżel waħda minnhom sabiex jispara u joqtol lis-sunjura Caruana Galizia. Barra minn hekk, l-imsemmija akkużati provdew ukoll xkubetta tat-tip ‘AK-47’ Kalashnikov, liema arma kienet ser tintuża għal dak kollu li seta’ jinqala’ waqt l-eżekuzzjoni ta’ dan id-delitt.

Sussegwentement, il-parti tal-pjan li l-omiċidju jitwettaq b’arma tan-nar sfaxxa. Minflok, ġie deċiż illi d-delitt kellu jitwettaq permezz ta’ bomba. Għalhekk, bl-intenzjoni ċara u speċifika li joqtlu lis-sinjura Caruana Galizia permezz ta’ bomba, l-akkużati Robert Agius u Jamie Vella akkwistaw illegalment sustanza esplożiva li kienet mgħammra b’GSM Module sabiex tkun tista’ tiġi sploduta remotement permezz ta’ SMS mibgħut minn telefon ċellulari. Illi jirriżulta wkoll li l-akkużat Jamie Vella spjega kif taħdem l-imsemmija bomba lil Alfred Degiorgio li, skont il-pjan, kellu jpoġġi l-bomba taħt is-seat tal-vettura li kienet tintuża prinċipalment mis-sinjura Caruana Galizia.   

Illi fil-lejl ta’ bejn il-ħmistax (15) u s-sittax (16) t’Ottubru tas-sena elfejn u sbatax (2017) fis-satra tal-lejl li joffri l-ambjent rurali tal-Bidnija, l-akkużat George Degiorgio flimkien m’Alfred Degiorgio u Vincent Muscat avviċinaw il-vettura tal-għamla ‘Peugeot’ li kienet tintuża prinċipalment mis-sinjura Caruana Galizia, fetħuha, u taħt is-seat tax-xufier poġġew il-bomba li akkwistaw illegalment mill-akkużati Robert Agius u Jamie Vella. 

Illi ftit qabel it-tlieta ta’ wara nofsinhar (15:00) tas-sittax (16) t’Ottubru tas-sena elfejn u sbatax (2017), is-sinjura Caruana Galizia ħarġet mir-residenza tagħha, rikbet fil-vettura msemmija, u bdiet issuq. Iżda ma marritx ‘il bogħod wisq, għaliex hekk kif Alfred Degiorgio raha ħierġa mid-dar u dieħla fil-vettura, ċempel lil ħuh l-akkużat George Degiorgio li min naħa tiegħu attiva l-bomba remotement permezz ta’ kodiċi mibgħut bl-SMS. Malli l-GSM Module formanti parti mill-bomba sitwata taħt is-seat tax-xufier tal-vettura tas-sinjura Caruana Galizia rċieva dan il-kodiċi, preċiżament fit-tlieta neqsin minuta u ħames sekondi ta’ wara nofsinhar (14:58:55) tas-sittax (16) t’Ottubru tas-sena elfejn u sbatax (2017), dan il-module iddetona l-bomba u seħħet esplożjoni kbira. B’hekk l-akkużati Robert Agius u Jamie Vella rrendew ruħhom kompliċi ma’ terzi f’dan id-delitt makabru billi, dolożament, bil-ħsieb li joqtlu lis-sinjura Caruana Galizia, ipprokuraw illegalment (fost affarijiet oħra), is-sustanza esplożiva li kkaġunat il-mewt tas-sinjura Daphne Caruana Galizia. 

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) t’April tas-sena elfejn u sbatax (2017), per Maġistrat Dr. Francesco Depasquale LL.D., liema sentenza hija definittiva, l-akkużat Robert Agius kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-konsegwenzi:  

Illi għalhekk, b’għemilhom, l-akkużati Robert Agius u Jamie Vella saru ħatja ta’ kompliċità f’omiċidju volontarju, u cioè talli nhar is-sittax (16) t’Ottubru tas-sena elfejn u sbatax (2017), u fil-ġranet u/jew xhur ta’ qabel, f’dawn il-gżejjer, irrendew ruħhom kompliċi ma’ terzi li, dolożament, bil-ħsieb li joqtlu persuna, u cioè lil Daphne Caruana Galizia, jew li jqiegħu l-ħajja tagħha f’perikolu ċar, ikkaġunawlha l-mewt, liema mewt seħħet nhar is-sittax (16) t’Ottubru tas-sena elfejn u sbatax (2017), għall-ħabta tat-tlieta ta’ wara nofsinhar (15:00); kif ukoll illi rrendew ruħhom reċidivi.

L-akkuża: 

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati Robert Agius u Jamie Vella, ħatja ta’ kompliċità f’omiċidju volontarju, u cioè talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrendew ruħhom kompliċi ma’ terzi fid-delitt t’omiċidju volontarju, u cioè li dolożament, bil-ħsieb li joqtlu persuna (Daphne Caruana Galizia) jew li jqiegħu l-ħajja tagħha f’perikolu ċar, ikkaġunawlha l-mewt, u dana billi taw armi, għodod, jew mezzi oħra li jkunu ġew użati fl-egħmil tal-qtil tal-imsemmija Daphne Caruana Galizia, meta kienu jafu li kellhom hekk jiġu wżati, liema delitt t’omiċidju volontarju seħħ nhar is-sittax (16) t’Ottubru tas-sena elfejn u sbatax (2017), għall-ħabta tat-tlieta ta’ wara nofsinhar (15:00).

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati Robert Agius u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba: 

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati Robert Agius u Jamie Vella u li huma jiġu kkundannati kull wieħed għall-piena ta’ priġunerija għal għomru flimkien mal-piena tar-reklużjoni għal mhux aktar minn tnax (12)-il perjodu, skont dak li hemm u jintqal fl-artikoli 9, 17, 23, 23B, 23Ċ, 31, 42(ċ), 42(d), 43, 46, 49, 50, 211(1), 211(2), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmija akkużati.


IS-SITT (6) KAP

Fil-konfront tal-akkużati Robert Agius u Jamie Vella

Kompliċità fl-esplożjoni li kkaġunat il-mewt ta’ Daphne Caruana Galizia

Illi fl-isfond taċ-ċirkostanzi, żmien, lok, u fatti, narrati fil-Kap preċedenti ta’ dan l-Att t’Akkuża, l-akkużati Robert Agius u Jamie Vella ddeċidew li jassoċjaw ruħhom kemm flimkien u kif ukoll ma’ terzi persuni sabiex iwettqu l-omiċidju volontarju tas-sinjura Daphne Caruana Galizia. Fil-fatt, u kif spjegat dettaljatament fil-Kap preċedenti ta’ dan l-Att t’Akkuża, l-akkużati Robert Agius u Jamie Vella pparteċipaw b’mod attiv fil-preparamenti ta’ dan id-delitt. 

Illi, partikolarment, bl-intenzjoni ċara u speċifika li joqtlu lis-sinjura Caruana Galizia permezz ta’ bomba, l-akkużati Robert Agius u Jamie Vella akkwistaw illegalment sustanza esplożiva li kienet mgħammra b’GSM Module sabiex tkun tista’ tiġi sploduta remotement permezz ta’ SMS mibgħut mimnn telefon ċellulari. Illi mill-fatti jirriżulta wkoll li l-akkużat Jamie Vella spjega kif taħdem l-imsemmija bomba lil Alfred Degiorgio li, skont il-pjan, kellu jpoġġi l-bomba taħt is-seat tal-vettura li kienet tintuża prinċipalment mis-sinjura Caruana Galizia.   

Illi fil-lejl ta’ bejn il-ħmistax (15) u s-sittax (16) t’Ottubru tas-sena elfejn u sbatax (2017) fil-ħemda tal-lejl ġewwa l-Bidnija, l-akkużat George Degiorgio flimkien ma’ ħuħ Alfred Degiorgio u Vincent Muscat avviċinaw il-vettura tal-għamla Peugeot li kienet parkeġġjata fejn id-dar tas-sinjura Caruana Galizia, bin-numru ta’ reġistrazzjoni ‘QQZ-668’, li kienet tintuża prinċipalment mill-istess sinjura, fetħuha, u taħt is-seat tax-xufier poġġew il-bomba li akkwistaw illegalment mill-akkużati Robert Agius u Jamie Vella. 

Illi ftit qabel it-tlieta ta’ wara nofsinhar (15:00) tas-sittax (16) t’Ottubru tas-sena elfejn u sbatax (2017), is-sinjura Caruana Galizia, ħarġet mir-residenza tagħha, rikbet fl-imsemmija vettura, u bdiet issuq. Iżda kif narrat fil-Kap preċedenti ta’ dan l-Att t’Akkuża, hekk kif Alfred Degiorgio raha ħierġa mid-dar u dieħla fil-vettura, ċempel lil ħuh l-akkużat George Degiorgio li min naħa tiegħu attiva l-bomba remotement permezz ta’ kodiċi mibgħut bl-SMS. Malli l-GSM Module formanti parti mill-bomba sitwata taħt is-seat tax-xufier tal-vettura tas-sinjura Caruana Galizia rċieva dan il-kodiċi, preċiżament fit-tlieta neqsin minuta u ħames sekondi ta’ wara nofsinhar (14:58:55) tas-sittax (16) t’Ottubru tas-sena elfejn u sbatax (2017), dan il-module iddetona l-bomba u seħħet esplożjoni kbira. B’hekk l-akkużati Robert Agius u Jamie Vella rrendew ruħhom kompliċi ma’ terzi f’dan id-delitt makabru billi, dolożament, bil-ħsieb li joqtlu lis-sinjura Caruana Galizia, ipprokuraw illegalment is-sustanza esplożiva li kkaġunat il-mewt tas-sinjura Daphne Caruana Galizia.

Illi minn analiżi akkuratissima kondotta mill-esperti tal-EUROPOL, nominati mill-Maġistrat Inkwerenti, ġie stabbilit illi l-bomba kienet tikkontjeni bejn tliet mitt gramma (300g) u erba’ mitt gramma (400g) ta’ high explosive tat-tip TNT.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) t’April tas-sena elfejn u sbatax (2017), per Maġistrat Dr. Francesco Depasquale LL.D., liema sentenza hija definittiva, l-akkużat Robert Agius kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-konsegwenzi:  

Illi għalhekk, b’għemilhom, l-akkużati Robert Agius u Jamie Vella saru ħatja talli nhar is-sittax (16) t’Ottubru tas-sena elfejn u sbatax (2017), u fil-ġranet u/jew xhur ta’ qabel, f’dawn il-gżejjer, irrendew ruħhom kompliċi fi splużjoni li setgħet tqiegħed f’perikolu l-ħajja ta’ ħaddieħor jew tagħmel ħsara gravi lil ħwejjeġ ħaddieħor, b’dana illi effettivament persuna (is-Sinjura Daphne Caruana Galizia) tilfet ħajjitha, u dan billi taw armi, għodod jew mezzi oħra li jkunu ġew użati fl-għemil tal-imsemmija splużjoni, meta kienu jafu li kellhom hekk jiġu wżati; kif ukoll illi rrendew ruħhom reċidivi.

L-akkuża: 

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati Robert Agius u Jamie Vella, ħatja talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrendew ruħhom kompliċi fi splużjoni li setgħet tqiegħed f’perikolu l-ħajja ta’ ħaddieħor jew tagħmel ħsara gravi lil ħwejjeġ ħaddieħor, b’dana illi effettivament persuna tilfet ħajjitha, u dan billi taw armi, għodod jew mezzi oħra li jkunu ġew użati fl-għemil tal-imsemmija splużjoni, meta kienu jafu li kellhom hekk jiġu wżati.

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati Robert Agius u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba: 

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati Robert Agius u Jamie Vella u li huma jiġu kkundannati kull wieħed għall-piena ta’ priġunerija għal għomru flimkien mal-piena tar-reklużjoni għal mhux aktar minn tnax (12)-il perjodu, skont dak li hemm u jintqal fl-artikoli 9, 17, 23, 23B, 23Ċ, 31, 49, 50, 311, 312(1), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmija akkużati.


IS-SEBA’ (7) KAP

Fil-konfront tal-akkużati Robert Agius u Jamie Vella

Pussess t’esplożivi kontra l-liġi

Illi fl-isfond taċ-ċirkostanzi, żmien, lok, u fatti, narrati fiż-żewġ (2) Kapi preċedenti ta’ dan l-Att t’Akkuża, l-akkużati Robert Agius u Jamie Vella ddeċidew li jassoċjaw ruħhom kemm flimkien u kif ukoll ma’ terzi persuni sabiex iwettqu l-omiċidju volontarju tas-sinjura Daphne Caruana Galizia. Fil-fatt, u kif spjegat dettaljatament fiż-żewġ (2) Kapi preċedenti ta’ dan l-Att t’Akkuża, l-akkużati Robert Agius u Jamie Vella pparteċipaw b’mod attiv fil-eżekuzzjoni ta’ dan id-delitt.

Illi fil-preparamenti sabiex jitwettaq il-pjan li s-sinjura Caruana Galizia tiġi maqtula permezz ta’ bomba, l-akkużati Robert Agius u Jamie Vella akkwistaw illegalment sustanza esplożiva li kienet mgħammra b’GSM Module sabiex tkun tista’ tiġi sploduta remotement permezz ta’ SMS mibgħut mimnn telefon ċellulari. Illi jirriżulta wkoll li l-akkużat Jamie Vella spjega wkoll kif taħdem l-imsemmija bomba lil Alfred Degiorgio li, skont il-pjan, kellu jpoġġi l-bomba taħt is-seat tal-vettura li kienet tintuża prinċipalment mis-sinjura Caruana Galizia.  

Illi, fil-fatt, ftit qabel it-tlieta ta’ wara nofsinhar (15:00) tas-sittax (16) t’Ottubru tas-sena elfejn u sbatax (2017), l-akkużati Robert Agius u Jamie Vella kkonfermaw il-ħsieb kriminali tagħhom billi permezz tas-sustanza esplożiva li pprokurew huma stess, ġiet ikkawżata esplożjoni kbira li kkaġunat il-mewt tas-sinjura Caruana Galizia. 

Illi minn analiżi akkuratissima kondotta mill-esperti tal-EUROPOL, nominati mill-Maġistrat Inkwerenti, ġie stabbilit illi l-bomba kienet tikkontjeni bejn tliet mitt gramma (300g) u erba’ mitt gramma (400g) ta’ high explosive tat-tip TNT.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) t’April tas-sena elfejn u sbatax (2017), per Maġistrat Dr. Francesco Depasquale LL.D., liema sentenza hija definittiva, l-akkużat Robert Agius kien instab ħati, inter alia, ta’ diversi delitti, u kwindi huwa għalhekk reċidiv.

Illi b’sentenza tal-Qorti tal-Maġistrati (Malta) bħala Qorti ta’ Ġudikatura Kriminali tal-ħamsa u għoxrin (25) ta’ Settembru tas-sena elfejn u tmintax (2018), per Maġistrat Dr. Donatella Frendo Dimech LL.D., liema sentenza hija definittiva, l-akkużat Jamie Vella kien instab ħati, inter alia, ta’ diversi delitti, u kwindi huwa għalhekk reċidiv.

Il-Konsegwenzi:

Illi għalhekk, b’għemilhom, l-akkużati Robert Agius u Jamie Vella saru ħatja talli nhar is-sittax (16) t’Ottubru tas-sena elfejn u sbatax (2017), u fil-ġranet u/jew xhur ta’ qabel, f’dawn il-gżejjer, għamlu jew xjentement żammew jew kellhom għandhom jew taħt il-kontroll tagħhom xi sustanza esplożiva, taħt dawk iċ-ċirkostanzi illi jagħtu għaliex wieħed għandu bir-raġun jaħseb illi huma għamluha, żammewha, jew kienet għandhom għal ħsieb mhux leċitu; kif ukoll illi rrendew ruħhom reċidivi.

L-akkuża: 

Għaldaqstant, l-Avukat Ġenerali f’isem ir-Repubblika ta’ Malta, a bażi tal-fatti narrati fil-paragrafi preċedenti u għaċ-ċirkostanzi kollha aktar ‘il fuq imsemmija f’dan l-Att t’akkuża, akkuża lill-akkużati Robert Agius u Jamie Vella, ħatja talli nhar is-Sittax (16) t’Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, għamlu jew xjentement żammew jew kellhom għandhom jew taħt il-kontroll tagħhom xi sustanza esplożiva, taħt dawk iċ-ċirkostanzi illi jagħtu għaliex wieħed għandu bir-raġun jaħseb illi huma għamluha, żammewha, jew kienet għandhom għal ħsieb mhux leċitu.

U billi permezz ta’ diversi sentenzi tal-Qrati Maltin, li saru definittivi ma jistgħux jiġu mibdula, l-akkużati Robert Agius u Jamie Vella kienu nstabu ħatja preċedentement ta’ diversi delitti, l-Avukat Ġenerali addebita lill-istess akkużati bir-reċidiva.

Il-piena mitluba: 

Konsegwentement, l-Avukat Ġenerali talab illi jingħamel skont il-Liġi kontra l-imsemmija akkużati Robert Agius u Jamie Vella u li huma jiġu kkundannati kull wieħed għall-piena kif isegwi:

1. [bookmark: _Hlk115729903]Fil-konfront ta’ Robert Agius għall-piena ta’ priġunerija għal żmien minn tmintax (18)-il xahar sa disa’ (9) snin skont dak li hemm u jintqal fl-artikoli 17, 23, 23Ċ, 31, 49, 313, 314, 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmi akkużat.

2. Fil-konfront ta’ Jamie Vella għall-piena ta’ priġunerija għal żmien minn tmintax (18)-il xahar sa tnax (12)-il sena skont dak li hemm u jintqal fl-artikoli 17, 23, 23Ċ, 31, 49, 50, 313, 314, 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, jew għal kull piena oħra li tista’ skont il-Liġi tingħata għall-ħtija tal-imsemmi akkużat.



Rat l-atti proċesswali.

Rat il-verbal tas-seduta tal-05 ta’ Ġunju 2025 fejn l-Avukat Ġenerali irtira l-addebitu tar-reċidiva kontra l-akkużat Jamie Vella. Semgħet illi l-akkużati George Degiorgio, Adrian Agius u Robert Agius ma kkontestawx l-addebitu tar-reċidiva miġjuba fil-konfront tagħhom mill-Avukat Ġenerali.

Rat il-verdett mogħti mill-gurija nhar il-Ħamis 05 ta’ Ġunju 2025 li permezz tiegħu:
Fl-Ewwel Kap:
1. B’seba’ voti favur u tnejn kontra, il-ġurija sabet lill-akkużat George Degiorgio ħati tar-reat miġjub fl-Ewwel Kap ta’ l-Att ta’l-Akkuża.
2. B’seba’ voti favur u tnejn kontra, il-ġurija sabet lill-akkużat Jamie Vella ħati tar-reat miġjub fl-Ewwel Kap ta’ l-Att ta’l-Akkuża.

Fit-Tieni Kap:
1. B’seba’ voti favur u tnejn kontra, il-ġurija sabet lill-akkużat Adrian Agius ħati tar-reat miġjub fit-Tieni Kap ta’ l-Att ta’l-Akkuża.
2. B’sitt voti favur u tlieta kontra, il-ġurija sabet lill-akkużat Robert Agius mhux ħati tar-reat miġjub fit-Tieni Kap ta’ l-Att ta’l-Akkuża.

Fit-Tielet Kap:
1. B’seba’ voti favur u tnejn kontra, il-ġurija sabet lill-akkużat George Degiorgio ħati tar-reat miġjub fit-Tielet Kap ta’ l-Att ta’l-Akkuża.
2. B’seba’ voti favur u tnejn kontra, il-ġurija sabet lill-akkużat Jamie Vella ħati tar-reat miġjub fit-Tielet Kap ta’ l-Att ta’l-Akkuża.

Fir-Raba’ Kap:
1. B’seba’ voti favur u tnejn kontra, il-ġurija sabet lill-akkużat George Degiorgio ħati tar-reat miġjub fir-Raba’ Kap ta’ l-Att ta’l-Akkuża.
2. B’seba’ voti favur u tnejn kontra, il-ġurija sabet lill-akkużat Jamie Vella ħati tar-reat miġjub fir-Raba’ Kap ta’ l-Att ta’l-Akkuża.

Fil-Ħames Kap:
1. [bookmark: _Hlk200352697]Bi tmien voti favur u wieħed kontra, il-ġurija sabet lill-akkużat Robert Agius ħati tar-reat miġjub fil-Ħames Kap ta’ l-Att ta’l-Akkuża.
2. B’tmien voti favur u wieħed kontra, il-ġurija sabet lill-akkużat Jamie Vella ħati tar-reat miġjub fil-Ħames Kap ta’ l-Att ta’l-Akkuża.

Fis-Sitt Kap:
1. Bi tmien voti favur u wieħed kontra, il-ġurija sabet lill-akkużat Robert Agius ħati tar-reat miġjub fis-Sitt Kap ta’ l-Att ta’l-Akkuża.
2. Bi tmien voti favur u wieħed kontra, il-ġurija sabet lill-akkużat Jamie Vella ħati tar-reat miġjub fis-Sitt Kap ta’ l-Att ta’l-Akkuża.

Fis-Seba’ Kap:
1. Bi tmien voti favur u wieħed kontra, il-ġurija sabet lill-akkużat Robert Agius ħati tar-reat miġjub fis-Seba’ Kap ta’ l-Att ta’l-Akkuża.
2. Bi tmien voti favur u wieħed kontra, il-ġurija sabet lill-akkużat Jamie Vella ħati tar-reat miġjub fis- Seba’ Kap ta’ l-Att ta’l-Akkuża.

[bookmark: _Hlk200370830]Għaldaqstant fid-dawl tal-verdett mogħti mill-ġurija, il-Qorti filwaqt li qed tillibera lill-akkużat Robert Agius mill-akkuża miġjuba fil-konfront tiegħu fit-Tieni Kap tal-Att ta’l-Akkuża, u qed tastjeni milli tieħu konjizzjoni tal-addebitu tar-reċidiva miġjub kontra l-akkużat Jamie Vella stante li dan kien irtirat mill-Prosekuzzjoni, wara li rat, fil-konfront ta’l-akkużati George Degiorgio u Jamie Vella, l-artikoli 9, 17(b)(h), 23, 23B, 23Ċ, 31, 64, 211(1), 211(2), 467(2), u 533, tal-Kodiċi Kriminali, l-artikoli 2, 5, 51(2), 55, 56, 57, 60 u 61 tal-Att dwar l-Armi, Kapitolu 480 tal-Liġijiet ta’ Malta, kif ukoll fil-konfront ta’l-akkużat George Degiorgio waħdu l-artikolu 49 u 50 tal-Kodiċi Kriminali, fil-konfront ta’ l-akkużat Adrian Agius, l-artikoli 17(b)(h), 23, 23B, 23Ċ, 31, 42, 43, 46, 49, 50, 211(1), 211(2), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta,, u fil-konfront ta’l-akkużati Robert Agius u Jamie Vella, l-artikoli 9, 17(b)(h), 23, 23B, 23Ċ, 31, 42(ċ), 42(d), 43, 46, 211(1), 211(2), 311, 312(1), 313, 314, 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, kif ukoll fil-konfront ta’l-akkużat Robert Agius waħdu l-artikolu 49 u 50 tal-Kodiċi Kriminali, issib:
1.  Lill-akkużat George Degiorgio ħati bħala reċidiv tar-reati miġjuba fil-konfront tiegħu fl-Ewwel, it-Tielet u ir-Raba’ Kapi ta’l-Att ta’l-Akkuża u ċioe’: i. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, dolożament, bil-ħsieb li joqtol lill-avukat Carmel Chircop jew li jqiegħed l-ħajja tiegħu f’periklu ċar, ikkaġunalu l-mewt.
ii. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, filwaqt li għamel reat kontra l-persuna (l-omiċidju volontarju tal-avukat Chircop), kellu fuq il-persuna tiegħu xi arma regolari, jew munizjoni, jew xi imitazzjoni ta’ dawk l-oġġetti.
iii. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, kellu fil-pussess tiegħu, taħt il-kontroll tiegħu, u ġarr barra minn xi fond jew fid-dintorni tagħhom armi tan-nar, jew munizzjon elenkati fl-iSkeda II tal-Att dwar l-Armi, Kapitolu 480 tal-Liġijiet ta’ Malta, mingħajr ma kellu liċenzja taħt l-istess Att dwar l-Armi, Kapitolu 480 tal-Liġijiet ta’ Malta.

2. Lill-akkużat Jamie Vella ħati tar-reati miġjuba fil-konfront tiegħu fl-Ewwel, it-Tielet, ir-Raba’, il-Ħames, is-Sitt u is-Seba’ Kapi ta’l-Att ta’l-Akkuża u ċioe’:
i. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, dolożament, bil-ħsieb li joqtol lill-avukat Carmel Chircop jew li jqiegħed l-ħajja tiegħu f’periklu ċar, ikkaġunalu l-mewt.
ii. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, filwaqt li għamel reat kontra l-persuna (l-omiċidju volontarju tal-avukat Chircop), kellu fuq il-persuna tiegħu xi arma regolari, jew munizjoni, jew xi imitazzjoni ta’ dawk l-oġġetti.
iii. talli nhar it-tmienja (8) t’Ottubru tas-sena elfejn u ħmistax (2015), għall-ħabta tat-tmienja neqsin għaxar minuti ta’ filgħodu (07:50), ġewwa binja bl-isem ta’ ‘Rampol Buildings’, fi Triq John Borg, Birkirkara, kellu fil-pussess tiegħu, taħt il-kontroll tiegħu, u ġarr barra minn xi fond jew fid-dintorni tagħhom armi tan-nar, jew munizzjon elenkati fl-iSkeda II tal-Att dwar l-Armi, Kapitolu 480 tal-Liġijiet ta’ Malta, mingħajr ma kellu liċenzja taħt l-istess Att dwar l-Armi, Kapitolu 480 tal-Liġijiet ta’ Malta.
iv. talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrenda	 ruħu kompliċi ma’ terzi fid-delitt t’omiċidju volontarju, u cioè li dolożament, bil-ħsieb li joqtol persuna (Daphne Caruana Galizia) jew li jqiegħed l-ħajja tagħha f’perikolu ċar, ikkaġunalha l-mewt, u dana billi ta armi, għodod, jew mezzi oħra li jkunu ġew użati fl-egħmil tal-qtil tal-imsemmija Daphne Caruana Galizia, meta kien jaf li kellhom hekk jiġu wżati, liema delitt t’omiċidju volontarju seħħ nhar is-sittax (16) t’Ottubru tas-sena elfejn u sbatax (2017), għall-ħabta tat-tlieta ta’ wara nofsinhar (15:00).
v. talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrenda ruħu kompliċi fi splużjoni li setgħet tqiegħed f’perikolu l-ħajja ta’ ħaddieħor jew tagħmel ħsara gravi lil ħwejjeġ ħaddieħor, b’dana illi effettivament persuna tilfet ħajjitha, u dan billi ta armi, għodod jew mezzi oħra li jkunu ġew użati fl-għemil tal-imsemmija splużjoni, meta kien jaf li kellhom hekk jiġu wżati. 
vi. talli nhar is-Sittax (16) t’Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, għamel jew xjentement żamm jew kellu għandu jew taħt il-kontroll tiegħu xi sustanza esplożiva, taħt dawk iċ-ċirkostanzi illi jagħtu għaliex wieħed għandu bir-raġun jaħseb illi huwa għamilha, żammha, jew kienet għandu għal ħsieb mhux leċitu.

3. Lill-akkużat Adrian Agius ħati bħala reċidiv tar-reat miġjub fil-konfront tiegħu fit-Tieni Kap ta’l-Att ta’l-Akkuża u ċioe’ talli nhar it-tmienja (8) t’Ottubru tas-sena elfejn u ħmistax (2015) u fil-ġranet u/jew fix-xhur ta’ qabel din id-data, f’dawn il-ġżejjer, irrenda ruħu kompliċi ma’ terzi fid-delitt t’omiċidju volontarju, u cioè li dolożament bil-ħsieb li joqtol persuna (Carmel Chircop) jew li jqiegħed l-ħajja tiegħu f’perikolu ċar, ikkaġunalu l-mewt. Dan id-delitt premeditat wettqu permezz t’ordni li ta lil persuni oħra biex jagħmlu dan id-delitt jew ġiegħel li dan id-delitt isir b’mezz ta’ rigali, wegħdiet, theddid, maniġġi, jew egħmil qarrieqi, inkella b’abbuż t’awtorità jew setgħa, inkella ta istruzzjonijiet biex isir dan id-delitt, jew xewwex lil ħaddieħor inkella saħħew il- volontà ta’ ħaddieħor sabiex jagħmel dan id-delitt, jew wegħdu li wara l-fatt jassistieh, jieqaf miegħu, jew jikkompensah, liema delitt t’omiċidju volontarju seħħ nhar tmienja (8) t’Ottubru tas-sena elfejn u ħmistax (2015) ġewwa binja msemmija bħala ‘Rampol Buildings’, fi Triq John Borg, ġewwa Birkirkara għall-ħabta tat-tmienja neqsin għaxar minuti ta’ filgħodu (07:50).

4. Lill-akkużat Robert Agius ħati bħala reċidiv tar-reati miġjuba fil-konfront tiegħu fil-Ħames, is-Sitt u is-Seba’ Kapi ta’l-Att ta’l-Akkuża u ċioe’:
i. talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrenda	 ruħu kompliċi ma’ terzi fid-delitt t’omiċidju volontarju, u cioè li dolożament, bil-ħsieb li joqtol persuna (Daphne Caruana Galizia) jew li jqiegħed l-ħajja tagħha f’perikolu ċar, ikkaġunalha l-mewt, u dana billi ta armi, għodod, jew mezzi oħra li jkunu ġew użati fl-egħmil tal-qtil tal-imsemmija Daphne Caruana Galizia, meta kien jaf li kellhom hekk jiġu wżati, liema delitt t’omiċidju volontarju seħħ nhar is-sittax (16) t’Ottubru tas-sena elfejn u sbatax (2017), għall-ħabta tat-tlieta ta’ wara nofsinhar (15:00).
ii. talli nhar is-Sittax (16) ta’ Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, irrenda ruħu kompliċi fi splużjoni li setgħet tqiegħed f’perikolu l-ħajja ta’ ħaddieħor jew tagħmel ħsara gravi lil ħwejjeġ ħaddieħor, b’dana illi effettivament persuna tilfet ħajjitha, u dan billi ta armi, għodod jew mezzi oħra li jkunu ġew użati fl-għemil tal-imsemmija splużjoni, meta kien jaf li kellhom hekk jiġu wżati. 
iii. talli nhar is-Sittax (16) t’Ottubru tas-sena Elfejn u Sbatax (2017), u fil-ġranet u/jew xhur ta’ qabel, f’dawn il-gżejjer, għamel jew xjentement żamm jew kellu għandu jew taħt il-kontroll tiegħu xi sustanza esplożiva, taħt dawk iċ-ċirkostanzi illi jagħtu għaliex wieħed għandu bir-raġun jaħseb illi huwa għamilha, żammha, jew kienet għandu għal ħsieb mhux leċitu

Semgħet ix-xhieda prodotti mill-akkużat Adrian Agius marbuta mal-piena.

Semgħet trattazzjoni dwar il-piena magħmula mill-Prosekuzzjoni, mid-difensuri tal-parti offiża u mid-Difiża tal-erba’ akkużati.

Rat il-fedina penali ippreżentata mill-Prosekuzzjoni ta’ kull wieħed mill-akkużati.

Ikkunsidrat:

Illi meta ġiet biex tqies il-piena li għandha tkun inflitta fuq kull wieħed mill-ħatja, il-Qorti qieset is-sottomissjonijiet magħmula mill-partijiet kollha. Illi min naħa tagħha, il-Prosekuzzjoni saħqet illi l-verdett tal-ġurija kien wieħed b’saħħtu u ma kienx fil-minimu tiegħu u għalhekk il-piena għandha tirrifletti dan il-verdett bil-Prosekuzzjoni allura titlob illi fil-konfront ta’l-erba’ akkużati il-Qorti tapplika il-piena maħsuba għar-reat tal-omiċidju u tal-kompliċita’ fil-kummissjoni ta’l-istess, u ċioe’ dik tal-priġunerija għall-għomor. Saħħqet il-Prosekuzzjoni illi fiċ-ċirkostanzi partikolari ta’ dan il-każ, il-Qorti għandha toqgħod lura milli tapplika id-diskrezzjoni lilha konċessa mill-leġislatur fl-artikolu 492(2) tal-Kodiċi Kriminali, u dan iktar u iktar għaliex il-ħatja Robert u Adrian Agius u George Degiorgio huma reċidivi, filwaqt li  Jamie Vella kien misjub ħati mill-ġurija taż-żewġ omiċidji.  Tisħaq illi dawn l-omiċidji it-tnejn kienu pre-meditati, u ikkaġunaw ħsara mhux biss lill-vittmi u l-familji tagħhom, iżda ukoll lis-soċjeta’ u lill-Istat Malti anke fuq livell internazzjonali, u allura l-Qorti għandha tibgħat messaġġ lis-soċjeta permezz tal-piena minnha erogata. Il-Proskeuzzjoni għamlet referenza għal diversi sentenzi mogħtija mill-qrati fejn anke f’każijiet fejn ma kienx hemm verdett unanimu, l-Qorti xortawaħda għaddiet biex teroga l-piena tal-priġunerija għall-għomor. 

Illi minn naħa tagħha Dr. Therese Commodini Cachia f’isem il-parti offiża tal-vittma Daphne Caruana Galizia saħqet illi permezz tal-piena l-Qorti għandha tara li titwettaq ġustizzja billi din tkun xierqa, adattata u taqbel mal-każ li ikun taħt il-lenti tal-Qorti, u allura hemm qbil mal-Avukat Ġrnerali illi l-piena għandha tkun waħda tal-priġunerija għall-għomor. Tikkontendi illi r-reat kien wieħed premeditat, imfassal minn grupp ta’ nies biex jaħsad il-ħajja tal- vittma Daphna Caruana Galizia. Tgħid illi l-parteċipazzjoni fir-reat kienet waħda konxja fejn dawn in-nies kienu konsapevoli tal-ħsara li kienet ser tikkonsegwi minn għemilhom. Inoltre tisħaq illi l-akkużati ma wrew ebda rimors u allura ma jisgħu qatt ikunu intitolati għal xi forma ta’ mitigazzjoni fil-piena. Illi allura hija tal-fehma illi d-diskrezzjoni fdata f’idejn il-Qorti hija waħda dejqa u trid tiġi eżerċitata b’kawtela billi ma hemm ebda ċirkostanza li tista’ tiġġustifika l-eżerċizzju tagħha.  Imbagħad tikkontendi illi l-piena għandha tirrifletti il-verdett milħuq mill-ġurija għar-reati marbuta mal-omiċidju ta’ Daphne Caruana Galizia, liema verdett kien wieħed b’saħħtu ta’ tmien voti favur u wieħed kontra u li allura huwa verdett ta’ konvinċiment morali tal-ġurija dwar il-ħtija fl-akkużati. Fuq kollox tisħaq illi l-piena għandha tirrifetti l-effetti li kellu ir-reat kemm fuq il-familjari tal-vittma, iżda fuq kollox l-effetti li ħalla fuq is-soċjeta fejn emerġiet sens ta’ impunita’ f’network ta’ nies li ħasdu l-ħajja ta’ ġurnalista bil-konsegwenza li dan l-att ta’ vjolenza heżżeż ir-raba ‘pilastru ta’ soċjeta demokratika u kellu effett kemm fuq livell Ewropew kif ukoll internazzjonali. 

Illi minn naħa tiegħu Dr. Vincent Galea f’isem il-parti offiża u ċioe’ il-familjari ta’ Dr. Carmel Chircop enfasizza l-effetti devastanti illi dan il-qtil ħalla fuq il-familja tal-mejjet kif ukoll fuq is-soċjeta in ġenerali.  Jikkontendi illi l-verdett kien determinanti u ċar u allura l-piena għandha tirrifletti il-gravita’ tar-reat, il-fatt li inħasdet il-ħajja ta’ persuna  u t-tbatija li sofriet u li għada qed issofri l-familja tal-vittma. 

Illi minn naħa tagħha, d-difiża tal-ħati Robert Agius saħqet illi l-Qorti għandha tieħu in konsiderazzjoni l-fatt illi huwa kien misjub ħati unikament ta’ kompliċita fil-qtil ta’ Daphne Caruana Galizia, fejn il-verdett ma kienx wieħed unanimu u allura kien ifisser illi l-ġurija ma reditx illi fil-konfront tiegħu tkun applikata il-massimu tal-piena. Tikkontendi inoltre, illi r-rwol ta’ Robert Agius kien wieħed inqas mill-eżekuturi materjali tar-reat fejn dawn ta’l-aħħar weħlu piena ta’ erbgħin sena priġunerija u għalkemm din il-piena ġiet erogata wara patteġġjament milħuq bejn il-partijiet, madanakollu dan seħħ fi stadju taċ-ċelebrazzjoni tal-ġuri. Dan ifisser illi l-piena għandha tirrifletti l-involviment u l-parteċipazzjoni tiegħu fil-kummissjoni tar-reat li kien wieħed minimu.

Illi id-difiża ta’ Adrian Agius saħħqet illi l-Qorti għandha tapplika id-diskrezzjoni mogħtija lilha fl-artikolu 492(2) tal-Kodiċi Kriminali u dan għaliex huwa kien misjub ħati ta’ Kap wieħed fl-Att ta’l-Akkuża fejn il-verdett ma kienx wieħed unanimu iżda ta’ seba’ voti favur u tnejn kontra. Inoltre hija tal-fehma illi l-Qorti għandha tieħu in konsiderazzjoni dak dikjarat mit-tlett xhieda minnha prodotti li kollha jixhdu dwar il-karattru stabbli u pożittiv tal-ħati.  Tikkontendi illi dan għandu jwassal lil Qorti biex tiddipartixxi mil-massimu tal-piena u dan sabiex il-ħati jingħata l-opportunita’ li jirriforma ħajtu hekk kif joħroġ mill-ħabs. Fil-fatt id-difiża tisħaq illi mix-xhieda prodotti jirriżulta illi l-ħati Adrian Agius anke fiż-żmien li għamel inkarċerat sal-lum ipprova itejjeb l-edukazzjoni u l-ħiliet tiegħu sabiex b’hekk ikun f’posizzjoni ikollu xogħol produttiv meta jiġi biex jintegra ruhu mill-ġdid fis-soċjeta’. Kwindi anke f’dan il-każ id-difiża tikkontendi illi l-piena tal-għomor priġunerija ma hijiex dik idonja.

Illi min-naħa tagħha id-difiża tal-ħati George Degiorgio  hija tal-fehma illi l-Qorti ma għandhiex iżżid il-kastig meta diġa’ qed jiskonta l-piena ta’ priġunerija għall-omiċidju ta’ Daphne Caruana Galizia.  Inoltre għalkemm misjub ħati tal-addebitu tar-reċidiva, din tikkonċerna sentenza fejn il-piena kienet dik tal-multa. Illi d-difensur tal-ħati Degiorgio jikkontendi illi l-verdett tal-ġurija ta’ seba’ voti favur u tnejn kontra jindika illi  kien hemm membri tal-ġurija li kellhom id-dubbju dwar il-ħtija ta’ Degiorgio u kwindi l-Qorti għandha tgħaddi biex tapplika id-diskrezzjoni lilha mogħtija fl-artikolu 492(2) tal-Kodiċi Kriminali biex tirrifletti dan il-verdett.  Finalment id-difiża issostni illi l-Qorti għandha tqies illi r-reat seħħ għaxar snin ilu u allura ippreċeda is-sejbien ta’ ħtija għar-reat tal-omiċidju ta’ Daphne Caruana Galizia. 

Finalment id-difensur tal-ħati Jamie Vella ukoll jitlob lill-Qorti teżerċita id-diskrezzjoni fdata lilha fl-artikolu 492(2) tal-Kodiċi Kriminali u dan ukoll għaliex ma hemmx ħtija f’dan il-każ ta’l-addebitu tar-reċidiva, fejn Vella ma għandux karattru refrattarju u qatt ma kien investigat fuq ebda każ qabel dan l-omiċidju u allura talab lill-Qorti teżerċita klemenza fil-konfront tiegħu.

Ikkunsidrat:

Illi l-Qorti irriflettiet sew fuq is-sottomissjonijiet kollha magħmula minn kull parti f’dan il-proċess penali u trid tara illi jintlaħaq bilanċ bejn l-interessi tal-vittma kif ukoll dawk tas-soċjeta minn naħa l-waħda, li għandhom ikunu mħarsa mill-kummissjoni ta’ reati vjolenti bħal dawk li dwarhom l-erba’ akkużati kienu misjuba ħatja mill-ġurija, u minn naħa l-oħra dawk tal-ħatja. Tikkontendi qabel kull kosniderazzjoni oħra illi t-tqabbil ma’ każijiet oħra huwa odjuż billi kull każ għandu il-fattispeċje tiegħu u jrid jitqies għalih.

Illi l-ħatja kollha kemm huma f’dan il-proċess ġudizzjarju kienu misjuba ħatja tar-reat tal-omiċidju volontarju jew inkella ta’ kompliċita fil-kummissjoni ta’ dan ir-reat, li f’kull każ il-piena hija dik tal-priġunerija għall-għomor fit-termini ta’l-artikolu 211 tal-Kodiċi Kriminali, bi tlieta minnhom u ċioe’ George Degiorgio, Adrian Agius u Robert Agius misjuba ħatja ukoll tal-addebitu tar-reċidiva. Qieset ukoll illi l-akkużat Jamie Vella ġie misjub ħati mill-ġurija mhux biss tal-omiċidju ta’ Dr. Carmel Chircop, iżda ukoll tal-kompliċita’ f’dak kommess fuq il-ġurnalitsa Daphne Caruana Galizia, fejn fil-każ ta’ dan l-aħħar reat il-verdett kien wieħed kważi unanimu. 

Illi mbagħad l-Qorti ma tistax tinjora il-fatt illi l-akkużati kollha kienu misjuba ħatja ta’ wieħed mill-agħar reati ikkontemplati fil-liġi fejn tnejn minn nies kienu brutalment maqtula, b’wieħed mill-omiċidju neħħa l-ħajja ta’ avukat stabbilit fil-professjoni legali u l-ieħor ħasad il-ħajja ta’ ġurnalista bir-riperkussjonijiet għal dan l-aħħar omiċidju jinħassu mhux biss f’pajjiżna iżda ukoll fuq livell internazzjonali, u biż-żewġ omiċidju kienu premeditati u imħejjija bir-reqqa, bl-akkużati Robert Agius u Jamie Vella jipprovdu it-tagħmir u l-għodda sabiex il-vittma Caruana Galizia setgħet tiġi brutalment maqtula. Illi iż-żewġ omiċidju kienu kommessi bl-iktar mod kiesaħ u biered u b’determinazzjoni, bl-akkużat Adrian Agius jiddeċiedi li l-avukat Chircop għandu jkun eliminat unikament għal skopijiet finanzjarji. Illi fuq kollox l-akkużati Degiorgio, Robert Agius u Jamie Vella ma iddejjqu xejn jipprestaw is-servizzi tagħhom lil terzi li kellhom interess sabiex ineħħu il-ħajja umana.

Illi f’dan ix-xenarju l-Qorti tqies illi ma tistax teżerċita d-diskrezzjoni fdata lilha bil-liġi fl-artikolu 492(2) tal-Kodiċi Kriminali.[footnoteRef:1] Illi fir-rigward tal-omiċidju ta’ Daphne Caruana Galizia l-verdett tal-ġurija kien wieħed kważi unanimu, u b’dak għal qtil ta’ Carmel Chircop ma kienx wieħed fil-minimu tiegħu. Inoltre l-piena għall-kompliċita’ fil-kummissjoni ta’ reat hija l-istess bħal dik tal-awtur tar-reat u dan kif hemm stipulat fl-artikolu 43 tal-Kodiċi Kriminali. Kwindi l-Qorti ma tistax tqies ir-rwol ta’l-akkużat li ma jkunx wieħed tal-eżekutur materjali tar-reat iżda dak tal-kompliċi bħala tali li jimmerita xi mitigazzjoni fil-piena. Illi fil-każ ta’ Jamie Vella u Robert Agius misjuba ħatja ta’ kompliċita’ fl-omiċidju ta’ Daphne Caruana Galizia, l-Qorti ma tistax timminizza ir-rwol tagħhom stante li kienu huma li ipprovdew it-tagħmir u l-għodda li finalment kienu utiliżżati sabiex ir-reat seta’ jiġi kommess u dan b’mod brutali u krudili fejn emerġa pjan imfassal u maħdum sabiex jirnexxi. Illi mbagħad fir-rigward tal-qtil tal-Avukat Chircop, lanqas hawn ma tistax timinimizza ir-rwol tal-ħati Adrian Agius, li għalkemm ma kienx l-eżekutur materjali tar-reat xortawaħda kien hu l-moħħ wara l-eżekuzzjoni tiegħu billi kienet fuq talba tiegħu illi twettaq ir-reat mill-awturi tiegħu. [1:  Il-qorti tista’ tagħti piena ta’ priġunerija għal żmien li ma jkunx anqas minn tnax-il sena minflok il-piena ta’ priġunerija għall-għomor jekk, fid-dikjarazzjoni ta’ fatt li għalih hemm stabbilita l-piena ta’ priġunerija għall-għomor, il-voti tal-ġurati majkunux unanimi.

] 


Illi mbagħad fir-rigward tal-ħati Jamie Vella il-Qorti trid bilfors tieħu in konsiderazzjoni il-fatt illi huwa kien mjisjub ħati tal-omiċidju ta’ Dr. Carmel Chircop u tal-kompliċita’ fit-twettiq tal-qtil ta’ Daphne Caruana Galizia, bil-verdett tal-ġurija għal dan l-aħħar reat ikun wieħed kważi unanimu u allura kuntrarjament għal dak li tissottometti id-difiża kien verdett b’saħħtu.

Illi finalment l-Qorti meta tiġi biex tqies il-piena li għandha tiġi erogata fil-konfront ta’l-akkużat George Degiorgio, ma tistax tapplika xi attenwanti kif qed tippretendi id-difiża għaliex dan qiegħed diga’ jiskonta sentenza ta’ priġunerija għall-omiċidju ta’ Daphne Caruana Galizia. Illi għalkemm il-verdett tal-ġurija ma kienx wieħed unanimu, madanakollu lanqas ma kien xi wieħed fil-minimu tiegħu, b’dan l-omiċidju ukoll ikun wieħed premeditat u maħsub sabiex jelimina l-ħajja tal-avukat Chircop kif mitlub jagħmel mill-kompliċi tiegħu unikament għal skopijiet finanzjarji.

Finalment il-Qorti trid tieħu in konsiderazzjoni ukoll l-effett li il-kummissjoni ta’ dawn id-elitti ħalla fuq is-soċjeta’ maltija u dan bil-qtil vjolenti ta’ avukat stabbilit fil-professjoni legali u ukoll ta’ ġurnalista li allura skossa r-raba’ pilastru tad-demokrazija li hija il-qofol ta-soċjeta tagħna.  

Illi hija il-fehma tal-Qorti illi dawn il-fatturi kollha f’dan il-każ jissupperaw l-interess ta’l-erba persuni misjuba ħatja li jgawdu minn xi mitigazzjoni fil-piena. 

Illi allura f’dan ix-xenarju fejn l-erba’ akkużati kienu misjuba ħatja ta’ omiċidji premeditati u vjolenti u tal-kompliċita’ fil-kummissjoni ta’l-istess fejn tlieta mill-ħatja huma ukoll reċidivi, u wieħed minnhom misjub ħati ta’ parteċipazzjoni f’żewġ omiċidji, bil-verdett tal-ġurija ikun f’kull każ wieħed b’saħħtu, l-Qorti hija fid-dmir li toqgħod lura milli tapplika id-diskrezzjoni mogħtija lilha fl-artikolu 492(2) tal-Kodiċi Kirminali u tapplika fil-konfront ta’ kull wieħed minnhom l-piena maħsuba għar-reat tal-omiċidju fl-artikolu 211 tal-Kodiċi Kriminali. Fir-rigward ta’l-akkużati George Degorgio, u Jamie Vella in konnessjoni mal-omiċidju ta’ Dr. Carmel Chircop l-Qorti qieset li t-Tielet Kap huwa assorbit fl-Ewwel Kap, u fil-konfront ta’l-akkużati Robert Agius u Jamie Vella qieset illi is-Sitt u is-Seba’ Kapi huma assorbiti fil-Ħames Kap ta’l-Akkuża. 

Illi fir-rigward tal-applikazzjoni ta’l-artikoli 23B u 23Ċ tal-Kodiċi Kriminali, billi l-Prosekuzzjoni ma ressqet ebda prova fir-rigward tar-rikavat miksub mill-ħatja fil-kummissjoni tar-reat, il-Qorti ma tistax tgħaddi għal konfiska f’dan ir-rigward. 

Għaldaqstant il-Qorti wara li rat, fil-konfront ta’l-akkużati George Degiorgio u Jamie Vella, l-artikoli 9, 17(b)(h), 23, 23B, 23Ċ, 31, 64, 211(1), 211(2), 467(2), u 533, tal-Kodiċi Kriminali, l-artikoli 2, 5, 51(2), 55, 56, 57, 60 u 61 tal-Att dwar l-Armi, Kapitolu 480 tal-Liġijiet ta’ Malta, kif ukoll fil-konfront ta’l-akkużat George Degiorgio waħdu l-artikolu 49 u 50 tal-Kodiċi Kriminali, fil-konfront ta’ l-akkużat Adrian Agius, l-artikoli 17, 23, 23B, 23Ċ, 31, 42, 43, 46, 49, 50, 211(1), 211(2), 467(2), u 533, tal-Kodiċi Kriminali, Kapitolu 9 tal-Liġijiet ta’ Malta,, u fil-konfront ta’l-akkużati Robert Agius u Jamie Vella, l-artikoli 9, 17, 23, 23B, 23Ċ, 31, 42(ċ), 42(d), 43, 46, 211(1), 211(2), 311, 312(1), 313, 314, 467(2), u 533, tal-Kodiċi Kriminali, Kapitolu 9 tal-Liġijiet ta’ Malta, kif ukoll fil-konfront ta’l-akkużat Robert Agius waħdu l-artikolu 49 u 50 tal-Kodiċi Kriminali, tikkundanna lill-akkużati kollha u ċioe’ lil George Degiorgio, Jamie Vella, Robert Agius u Adrian Agius il-piena ta’ priġunerija għall-għomor.

Wara li rat l-artikolu 533 tal-Kodiċi Kriminali tikkundanna lill-ħatja George Degiorgio, Adrian Agius u Jamie Vella, iħallsu lir-Reġistratur tal-Qorti s-somma ta’ €9,726.98 kull wieħed, rappreżentanti l-ispejjeż inkorsi fl-inkjesta u l-kumpilazzjoni marbuta mal-omiċidju ta’ Dr. Carmel Chircop u tikkundanna lill-ħatja Jamie Vella u Robert Agius iħallsu lir-Reġistratur tal-Qrati u Tribunali Kriminali s-somma ta’ €8,722.08 kull wieħed rappreżentanti sehmhom mill-ispejjez inkorsi in konnessjoni mal-omiċidju ta’ Daphne Caruana Galizia. 

Wara li rat l-artikolu 23 tal-Kodiċi Kriminali tordna il-konfiska kollha tal-istrumenti li servew jew li kienu maħsuba li jservu sabiex isir id-delitt tal-omiċidju ta’ Dr. Carmel Chircop. Il-Qorti ser toqgħod lura milli tgħaddi għal konfiska tal-oġġetti eżebiti marbuta mal-omiċidju ta’ Daphne Caruana Galizia stante illi għad hemm proċeduri pendenti fil-konfront ta’ terzi u allura l-Avukat Ġenerali għandu jagħmel nota fi żmien ħmistax-il jum mil-lum fir-rigward ta’ dawk l-oġġetti li għandhom jkunu konfiskati jew inkella distrutti u li għandhom x’jaqsmu mal-omiċidju ta’ Daphne Caruana Galizia.



Edwina Grima
Imħallef




Christianne Borg
Deputat Reġistratur












209

